
AKTUALITET

Zbardhet plagosja e 42-vjeçarit në Durrës,
fqinji i maskuar hyri në banesë dhe plagosi
pronarin, policia në kërkim të autorit

SHKRUAR NGA ELVIS MYRTA
12 SHKURT 2020

Policia e Durrësit ka zbardhur ngjarjen e ndodhur mbrëmjen e së hënës në qytetin bregdetar,

ku mbeti i plagosur 42-vjeçari, Rexhep Terziu. Sipas uniformave blu 42-vjeçari ka rënë pre e një

tentative grabitjeje dhe pasi ka bërë rezistencë është plagosur nga autori. Burime zyrtare nga

uniformat blu bënë me dije se Astrit Thaçi, 27 vjeç me precedent penal, është autori i autori i

grabitjes që përfundoi me plagosjen e 42-vjeçarit Rexhep Terziu në banesën e tij në lagjen 13 të

qytetit të Durrësit. I riu që sipas burimeve sapo kishte dalë nga burgu është po ashtu i dyshuar

edhe për grabitjen e pikës së kredive Kredo.al, ngjarje e ndodhur të shtunën në qytetin

bregdetar. Ai u identifikua nga policia mbi bazë të provave që ka lënë në vendngjarje dhe

veshjes që ai përdori. Rreth 100 metra larg banesës që ai tentoi të grabisë u sekuestrua edhe

makina e 27-vjeçarit ku u gjet edhe një sasi lënde narkotike. Policia e Durrësit thotë se mbi këto

prova e ka shpallur atë në kërkim dhe po punon për ta vënë në pranga. Tentativa e grabitjes që

përfundoi me plagosje u shënua rreth orës 20: 30 në lagjen 13 ku banon edhe vetë autori. 27-

vjeçari hyri i maskuar dhe i armatosur në banesën e familjes Terziu për të vjedhur, por pasi u

zbulua nga kryefamiljari Rexhep Terziu, të cilin e qëlloi me pistoletë në këmbë. Ky i fundit ka

thënë për grupin hetimor, se sapo ishte kthyer në shtëpi kur ka dëgjuar zhurmë. Ai është

konfrontuar me hajdutin që për ti shpëtuar kapjes e qëlloi. 42-vjeçari mori ndihmën e parë në

Spitalin e Durrësit dhe mësohet se është jashtë rrezikut për jetën. Policia e Durrësit ka dyshime

të forta se 27-vjeçari Thaçi, i dënuar për vjedhje më parë edhe në Itali e Shqipëri është edhe

autor i grabitjes së pikës së kredive Kredo.al, ndodhur disa ditë më parë në qytetin e Durrësit.

Për këtë ekspertët po analizojnë gjurmët e marra në të dy vendngjarjet, ndërkohë që blutë

vijojnë kërkimet për ta vënë në pranga. Në polici Terziu ka thënë se sapo ishte kthyer në

banesën e tij nga puna ku kishte dëgjuar një zhurmë të lehtë. Sipas tij në momentin që kishte

dalë jashtë, ai ka parë grabitësin dhe e ka kapur tek rruga, ku edhe është përleshur me të. Në

këtë moment grabitësi ka nxjerrë pistoletën dhe e ka qëlluar në këmbë. Më pas hajduti është

larguar me vrap nga vendngjarja.

Hetimet

27-vjeçari, i shpallur në kërkim sapo ka dalë nga burgu dyshohet se është autori i dy grabitjeve

të ndodhura në harkun e tre ditëve në qytetin e Durrësit. Policia ka identifikuar Astrit Thaçin si

autor të grabitjes me pasojë plagosjen e një 42 vjeçari në shtëpinë e tij dhe një pikë kredish në

qytetin bregdetar. Në vijim të hetimeve është identifikuar dhe shpallur në kërkim autori i

dyshuar i ngjarjes, Astrit Thaçi, 27 vjeç, me precedent penal në fushën e narkotikëve. Efektivët

e policisë, menjëherë pas ngjarjes së ndodhur në lagjen nr. 13, Plazh, ku një person i maskuar

dhe me armë zjarri pistoletë, në tentativë për të vjedhur në banesën e Terziut, plagosi në

këmbë me armë zjarri të zotin e banesës dhe u largua me shpejtësi, menjëherë organizuan

punën për identifikimin dhe kapjen e autorit. Menjëherë u ngrit një grup i posaçëm hetimor, nën

drejtimin e Prokurorisë së Durrësit, si dhe u ngritën pika kontrolli të shumta dhe u zhvilluan

kontrolle në banesa e objekte të ndryshme. Falë veprimeve të shpejta nga grupi hetimor u bë e

mundur që brenda pak orëve të zbardhej ngjarja dhe të identifikohej autori i dyshuar i kësaj

ngjarjeje. Në përfundim të veprimeve u bë shpallja në kërkim e Astrit Thaçi, 27 vjeç, banues në

lagjen nr. 13, Durrës dhe vijon puna për kapjen e tij. Ndaj të dyshuarit hetimet janë në vijim,

ndërkohë që materialet i kaluan Prokurorisë së Durrësit, për veprime të mëtejshme. Sakaq

mësohet se rreth 150 metra larg shtëpisë së Terziut është gjetur makina e Thaçit dhe brenda

saj disa doza kanabis sativa. Në cilësinë e provës materiale u sekuestrua automjeti që ka

përdorur autori i dyshuar, një palë veshje dhe prova të tjera që shërbejnë për dokumentimin e

ngjarjes. Plagosja ndodhi teksa i zoti i shtëpisë pikasi të dyshuarin duke e ndjekur, por në këto

momente u plagos.

